
Inatsisartut suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiupparput: 

 

Danskit ilinniarnermi siuariartornissaq pillugu nutarterinerat ilinniagaqartunut 

nunatsinneersunut Danmarkimi najugaqartunut danskit ilinniagaqarnermi 

tapiissutigisartagaannit pissarsisinnaatitaasunut sutigut aalajangersimasutigut 

qanoq kinguneqarsimaneranik misilittagaasimasut pillugit danskit naalagaaffianni 

pisortanut paasisassarsioqqullugit Naalakkersuisut peqquneqarnissaanik 

Inatsisartut aalajangiiffigisassaattut siunersuut.  

(Inuit Ataqatigiit Inatsisartuni ilaasortaatitaat) 

 

 

Tunngavilersuut: 

Ukioq 2013 januarip aallaqqaataani ilinniagaqartut nunatsinneersut Danmarkimi najugaqartut 

danskit ilinniagaqarnermi tapiissuseriaannut ilaatinneqalerput - tassaasoq Naalagaaffiup 

Ilinniagaqartunut Tapiissutigisartagai (SU). Tamanna sioqqullugu ilinniagaqartut 

nunatsinneersut Danmarkimiittut nunatsinni ilinniagaqartut tapiiffigineqartarnerisut 

pinnattaraluarput. 

 

Danskilli SU-mik aaqqissuussinerannik ilinniagaqartut ilinniakkaminnik sukkanerusumik 

naammassisinnaanissaat siunertarineqarluni nutarterisoqarpoq. Tamanna immini 

akuersaarnartuuvoq, aammalumi nunatsinni ilinniagaqartunut atuuttussatut 

kissaatiginarsinnaalluni. Danmarkimi anguniagaq ilinniagaqartunut ukiuni qassini SU-mik 

pissarsinnaanerisa sukaterneratigut anguniarneqarpoq.  

 

Kalaallit Danmarkimi ilinniagaqartut danskit aaqqissuussaannik SU-mik atuilernissaat 

aalajangiunneqarmat Inuit Ataqatigiinnit ersarissumik oqaatigaarput nutaamik aaqqissuussineq 

ilinniagaqartunut nunatsinneersunut nanertuilissanngippat aatsaat akuerisinnaallugu. SU-p 

nutarterneratigut kalaallit ilinniagaqartut immikkut ajornerusumik eqqorneqarsinnaanerat 

ernumassutigaarput. 

 

SU-mik aaqqissuussinermi tapiliussanik SU-mik qiortagassanik immikkut pissarsisinnaanermut 

tunngasut allannguutaasut nunatsinnut tunnganerusut Ilisimatusarnermut Ilinniartitaanermullu 

Ministeriaqarfiup nittartagaani ima nassuiarneqarsimapput1: 

 

"Tapiissutisisarnermut piffissarititaasut allanngortinneqarput. Siunissami inuusuttut 

angusisimallutik naammassinermi kingorna kingusinnerpaamik ukiut marluk qaangiunnerini 

ilinniagaqaqqinnisssaminnik qinnuteqartut - maannamutut - ilinniarfissaminni piffissaliussap 

nalaani tapiissutisisinnaapput, tassungalu qiugassat aqqaneq marluk ilaallutik. Angusisimalluni 

ilinniagaqaqqinnissamut qinnuteqarneq ukiut marluk qaangiutereersut pissappat 

                                                           
1 http://www.su.dk/Nyheder/Sider/su-reformenervedtaget.aspx 

http://www.su.dk/Nyheder/Sider/su-reformenervedtaget.aspx

tapiiffigineqarnissaq ilinniarnerup aalajangersimasumik sivisussusissaa najoqqutaralugu 

taamaallaat pisinnaavoq. 

 

Assersuut: Ukioq 2012 junip qaammataani ingerlaqqissinnaalluni angusisimalluni ukioq 2014-

imi qaammatini august/september ilinnniagaqarfigiumasamit akuerineqarsimagaanni 

piumasaqaatinik naammassinnissimanertut isigineqarpoq. 

 

Maleruagassat naapertorlugit ilinniagaqartunut ilinniaqqinnissaminni siullermik 1. juli 2014 

kingusinnerusukkulluunniit aallartittunut atuutilerpoq. Ikaarsaarfiup nalaani ilinniagaqarnermut 

ingerlaqqinnissaminnut 2011-mi angusisimasut maleruagassat maannakkut atuuttut malillugit 

2014-imi ilinniarfissaminnut qinnuteqarsinnaatitaapput. 

  

SU-mik aaqqissuussinermi ilinniagaqaqqinnissamut angusaqarsimalluni ingerlaqqinnissamut 

piumasaqaatit annertusisat: 

 

Maleruagassat maannakkut atuuttut naapertorlugit ilinniagaqartut kingusinaaqqasut 

imaluunniit siuariartunngitsut SU-mit pisartakkatik aatsaat qaammatit aqqaneq marluk 

qaangiunnerini pissarsiarisarunnaatarpaat. Siunissami ilinniagaqartut taamaallaat qaammatini 

arfinilinni kinguaattoortut SU-mit pisartagaqarunnaartussaapput.  

 

Ilinniagaqarnermi aallussinermik nakkutilliineq maannakkut ilinniarfigisani atuuttoq ECTS-

pointinik taaguutilinnik katersineq tunngavigalugu SU-mit pissarsisinnaanermik 

taarserneqarpoq. Taamaammallu ECTS-pointit katersat nalunaarsorneqartut naammanngippata 

SU-mit tapiissutigineqartut ingerlaannaq unitsinneqassapput.  

 

Maleruagassat ilinniagaqartunut ilinniaqqinnissaminnik ukioq 2016-imi 1. juli kingorna 

aallartittunut atuutilerlutik ingerlanneqalissapput". 

 

Kalaallilli Danmarkimi ilinniagaqartut ilarpassuinut Danmarkimut nuunneq, tassanilu 

ilinniagaqalerneq unammisassanik arlaqartunik malitseqartarpoq, tassuunatigullu 

piffissarititaasup iluani ilinniarnerup naammassisinnaanissaa ajornakusoorsinnaasarluni. 

Arlalippaasuit kulturi nutaaq sungiunniaqqaartussaasarpaat, aammalu oqaatsit 

ilinniarsimanerminni atorsimanngisatik atulertussaasarlugit. 

 

Taamaammallu Naalakkersuisut naalagaaffimmi pisortanik oqaloqateqarnissaat Inuit 

Ataqatigiinni pingaartipparput. Tamatuma aaqqissuussinerup ilinniagaqartunik 

nunatsinneersunik siunertaanngikkaluartumik eqquisinnaanera pinaveersaartinniarlugu qanoq 

ililluni aniguiniartoqarsinnaanersoq pineqarpoq. 

 

Aaqqissuussineq tassaasinnaavoq ilinniagaqartunut nunatsinneersunut immikkut iliuuseqarneq, 

tassuunatigullu tamanut ingerlaannartumik atuutilersinnaasumik imaluunniit qinnuteqarnikkut 

atuutilersinnaasumik nasaarniartoqarsinnaalluni. 

 

Siunnersuutigisatta Naalakkersuisunit Inatsisartunillu inussiarnersumik qisuarfigineqarnissaa 

akuersaarnissarlu Inuit Ataqatigiinni neriuutigaarput, taamaalillutami nunatsinnit 

ilinniagaqarniarlutik avalattut pitsaanerpaamik atugaqarsinnaanerat qulakkeerneqassammat. 

Kiisalu ilinniagaqartut amerlanerpaat Danmarkimi ilinniaqqinnertik naammassisinnaassagaat 

neriuutigalugu. 

Pisortanut aningaasatigut allaffissornikkullu kingunerisassat 

Allaffissornikkut naalagaaffimmut saaffiginninneq atorfilittap ukiut ataatsimip sulinerata 

qulerarterutaa sinnernavianngilaa. 

 

Namminersorluni inuussutissarsiuteqarnermut aningaasatigut allaffissornikkullu 

kingunerisassat 

Soqanngilaq 

 

Innuttaasunut aningaasatigut allaffissornikkullu kingunerisassat 


